
HUDUD IQTISODIY TIZIMIDA INNOVATSION 
INFRATUZILMANING BARQAROR 
RIVOJLANISHGA TA’SIRINI BAHOLASH

Sapayev Sindor Qadamboy o‘g‘li 
Abu Rayhon Beruniy nomidagi 
Urganch davlat universiteti buxgalteriya 
bo‘limi bosh hisobchisi o‘rinbosari 
E-mail: sindor.sapaev@urdu.uz 
ORCID: 0009-0007-1560-624X

Annotatsiya. Hudud iqtisodiy tizimida innovatsion infratuzilmaning barqaror rivojlanishga ta’sirini 
ekonometrik baholash masalalari tadqiq etilgan. Tadqiqotning maqsadi Global innovatsion indeks (GII) reytingi, 
hududlar kesimidagi yalpi hududiy mahsulot (YaHM) o‘sish sur’atlari va innovatsion infratuzilma ko‘rsatkichlari 
o‘rtasidagi bog‘liqlikni miqdoriy jihatdan baholashdan iborat. Korrelyatsion-regression tahlil asosida ko‘p omilli 
chiziqli model ishlab chiqilgan. Natijalar innovatsion infratuzilma va hududiy iqtisodiy o‘sish o‘rtasida statistik 
jihatdan ahamiyatli musbat bog‘liqlik (r ≈ 0,78; R² ≈ 0,64) mavjudligini tasdiqladi. Tadqiqotning ilmiy yangiligi 
xalqaro va milliy ko‘rsatkichlarni o‘zaro uyg‘unlashtirgan kompleks ekonometrik yondashuvning taklif etilganligi 
bilan izohlanadi. Hududlararo innovatsion tafovutlarni qisqartirish bo‘yicha ilmiy-amaliy tavsiyalar ishlab 
chiqilgan.

Kalit so‘zlar: hudud iqtisodiy tizimi, innovatsion infratuzilma, barqaror rivojlanish, ekonometrik tahlil, 
Global innovatsion indeks, yalpi hududiy mahsulot, regressiya modeli.

Abstract. The econometric assessment of the impact of innovation infrastructure on sustainable 
development within the regional economic system is examined. The study aims to quantitatively assess the 
relationship between the Global Innovation Index (GII) ranking, regional gross regional product (GRP) growth 
rates, and innovation infrastructure indicators. A multifactor linear model is developed using correlation and 
regression analysis. The results confirm a statistically significant positive relationship between innovation 
infrastructure and regional economic growth (r ≈ 0.78; R² ≈ 0.64). The scientific novelty of the study lies in the 
proposed comprehensive econometric approach that integrates international and national indicators. Scientific 
and practical recommendations for reducing interregional disparities in innovation development are developed.

Keywords: regional economic system, innovation infrastructure, sustainable development, econometric 
analysis, Global Innovation Index, gross regional product, regression model.

Аннотация. Исследованы вопросы эконометрической оценки влияния инновационной 
инфраструктуры на устойчивое развитие региональной экономической системы. Цель исследования 
заключается в количественной оценке взаимосвязи между позицией в Глобальном инновационном 
индексе (GII), темпами роста валового регионального продукта (ВРП) и показателями инновационной 
инфраструктуры. На основе корреляционно-регрессионного анализа построена многофакторная 
линейная модель. Результаты подтвердили наличие статистически значимой положительной связи 
между инновационной инфраструктурой и региональным экономическим ростом (r ≈ 0,78; R² ≈ 0,64). 
Научная новизна исследования заключается в предложении комплексного эконометрического подхода, 
объединяющего международные и национальные показатели. Разработаны научно-практические 
рекомендации по сокращению межрегиональных различий в инновационном развитии.

Ключевые слова: региональная экономическая система, инновационная инфраструктура, 
устойчивое развитие, эконометрический анализ, Глобальный инновационный индекс, валовой 
региональный продукт, регрессионная модель.

K I R I S H
Barqaror rivojlanish konsepsiyasi doirasida innovatsion infratuzilma nafaqat texnologik yangilanish, balki 

uzoq muddatli iqtisodiy, ijtimoiy va ekologik muvozanatni ta’minlovchi asosiy omillardan biri sifatida e’tirof 
etilmoqda [4]. Hudud iqtisodiy tizimida innovatsion infratuzilmaning (texnoparklar, IT-xablar, biznes-inkubatorlar, 
ilmiy-texnologik markazlar) mavjudligi mintaqaning raqobatbardoshligini, ish o‘rinlarini yaratish salohiyatini 
hamda investitsion jozibadorligini belgilovchi muhim ko‘rsatkichga aylandi.

Jahon intellektual mulk tashkiloti (WIPO) tomonidan e’lon qilingan Global innovatsion indeks (GII) 2025 
hisobotiga ko‘ra, O‘zbekiston 139 ta mamlakat orasida 79-o‘rinni egallab, TOP-80 talikka kirdi va Markaziy 
hamda Janubiy Osiyo mintaqasida Hindiston va Erondan keyin 3-o‘rinni egalladi. Bu ko‘rsatkich so‘nggi uch 
yil ichida mamlakatning innovatsion salohiyati sezilarli darajada oshganidan dalolat beradi. Shu bilan birga, 
milliy darajadagi bunday yutuqlarning hududlar darajasida qanchalik mutanosib namoyon bo‘layotganini ilmiy 
jihatdan tahlil qilish muhim ahamiyat kasb etadi.

Tadqiqotning obyekti — O‘zbekiston Respublikasi hududlarining iqtisodiy tizimi; predmeti — innovatsion 
infratuzilma bilan hududiy barqaror rivojlanish o‘rtasida yuzaga keladigan iqtisodiy munosabatlar [1]. Maqolaning 
maqsadi — hudud iqtisodiy tizimida innovatsion infratuzilmaning barqaror rivojlanishga ta’sirini ekonometrik 
usullar yordamida miqdoriy baholash hamda tegishli xulosa va tavsiyalarni ishlab chiqishdan iborat. Ushbu 
maqsaddan kelib chiqib, quyidagi vazifalar belgilandi: GII reytingi dinamikasini tahlil qilish; hududlar kesimida 
YaHM o‘sish sur’atlarini qiyoslash; innovatsion infratuzilma bilan iqtisodiy o‘sish o‘rtasidagi bog‘liqlikni regressiya 
modeli asosida baholash.

M A V Z U G A  O I D  A D A B I Y O T L A R  S H A R H I
Innovatsion infratuzilma va barqaror rivojlanish o‘rtasidagi bog‘liqlik masalasi xalqaro miqyosda Birlashgan 

Millatlar Tashkiloti Taraqqiyot Dasturi (UNDP) va boshqa xalqaro tashkilotlarning hisobotlarida keng yoritilgan 
bo‘lib, ularda tabiiy resurslardan barqaror foydalanish va inson kapitaliga investitsiyalarning uzoq muddatli 
iqtisodiy o‘sishga ta’siri asoslab berilgan. WIPO metodologiyasida esa innovatsion salohiyat kirim (institutlar, 
inson kapitali, infratuzilma) va chiqim (bilim va texnologiya natijalari) bloklari orqali baholanadi.1

Mahalliy iqtisodiy adabiyotlarda mintaqaviy iqtisodiyotni rivojlantirishning asosiy omillari sifatida sanoat 
diversifikatsiyasi, transport-logistika infratuzilmasi va malakali mehnat resurslari ko‘rsatib o‘tilgan. Raqamli va 
innovatsion infratuzilmani rivojlantirish masalalari esa asosan tashkiliy-huquqiy nuqtayi nazardan, jumladan, 
davlat dasturlari doirasida tadqiq etilgan.2

Shu bilan birga, mavjud tadqiqotlardan farqli o‘laroq, ushbu maqolada innovatsion infratuzilma ko‘rsatkichlari 
(GII kabi xalqaro indekslar hamda IT-rezidentlar soni va startap faolligi kabi milliy proksi ko‘rsatkichlar) bilan 
hudud darajasidagi ijtimoiy-iqtisodiy natijalar (YaHM o‘sish sur’ati) o‘rtasidagi bog‘liqlik miqdoriy-ekonometrik 
model asosida o‘lchanadi. Mahalliy adabiyotlarda bunday yondashuvni yanada rivojlantirish imkoniyatlarining 
mavjudligi ushbu maqolaning o‘ziga xosligi va dolzarbligini belgilaydi.

T A D Q I Q O T  M E T O D O L O G I YA S I
Tadqiqotda WIPO Global innovatsion indeksi, O‘zbekiston Respublikasi Milliy statistika qo‘mitasining 

hududlar kesimidagi YaHM ma’lumotlari (2023–2025-yillar) hamda IT Park Uzbekistan rasmiy statistikasidan3 
foydalanildi. Tahlil quyidagi bosqichlarda amalga oshirildi: birinchidan, GII reytingi dinamikasi vaqt qatorlari 
usulida tahlil qilindi; ikkinchidan, hududlar kesimida YaHM o‘sish sur’atlari qiyosiy taqqoslash usulida o‘rganildi; 
uchinchidan, innovatsion infratuzilma darajasi (proksi ko‘rsatkich sifatida IT-rezidentlar soni va IT-eksport hajmi 
olindi) bilan YaHM o‘sish sur’ati o‘rtasidagi korrelyatsiya koeffitsiyenti hisoblandi; to‘rtinchidan, ko‘p omilli chiziqli 
regressiya modeli qurilib, uning statistik ahamiyatliligi baholandi.

Regressiya modeli quyidagi ko‘rinishda ifodalandi:

Gi = α0 + α1·IIi + α2·INVi + α3·Ki + μi

Bunda:
Gi — i-hududning YaHM o‘sish sur’ati (%);
IIi — hududdagi innovatsion infratuzilma darajasi indeksi (IT-rezidentlar soni va startap faolligi asosida 

shakllantirilgan);

1	  World Intellectual Property Organization (WIPO). Global Innovation Index 2025: Innovation crossroads. – Geneva: WIPO, 2025. – 
250 p.

2	  https://lex.uz 
3	  IT Park Uzbekistan. Rasmiy statistik ma’lumotlar, 2023–2025-yy.

INVi — hududning asosiy kapitaliga investitsiyalar hajmi;
Ki — malakali kadrlar salohiyati ko‘rsatkichi;
μi — tasodifi y xatolik hadi.
Model parametrlari eng kichik kvadratlar usuli (OLS) yordamida baholandi, ko‘p kollinearlik VIF mezoni 

asosida tekshirildi.

T A H L I L  V A  N A T I J A L A R
WIPO GII hisobotlari ma’lumotlariga ko‘ra, O‘zbekistonning global innovatsion reytingdagi o‘rni 

2023-yildagi 93-o‘rindan 2024-yilda 82-o‘ringa, 2025-yilda esa 79-o‘ringa yaxshilandi (1-rasm). Bu barqaror va 
izchil ijobiy dinamika mamlakat miqyosida innovatsion infratuzilmaga yo‘naltirilgan investitsiyalarning samara 
bera boshlaganidan dalolat beradi. Ayniqsa, ta’lim, raqamli infratuzilma va biznes muhitini rivojlantirishga 
yo‘naltirilgan sarmoyalar hisobiga O‘zbekiston GII metodologiyasida to‘rt yil ketma-ket “kutilganidan yuqori 
natijachi” maqomini saqlab qolmoqda, bu esa innovatsion salohiyatdan foydalanish samaradorligining 
barqarorligini ko‘rsatadi.

1-rasm. O‘zbekistonning Global innovatsion indeks (GII) reytingidagi o‘rni, 2023–2025-yillar4

Milliy darajadagi yalpi ichki mahsulot 2025-yil yakuniga ko‘ra joriy narxlarda 1 849,7 trln so‘mni tashkil etib, 
o‘tgan yilga nisbatan 7,7 foizga o‘sgan.5 Hududlar kesimida esa ushbu o‘sish sur’atlarida muayyan tafovutlar 
kuzatiladi. Tahlilni chuqurlashtirish maqsadida barcha 14 ta hudud bo‘yicha YaHM o‘sish sur’atlari kamayish 
tartibida 2-jadvalda keltirilgan.

2-jadval
Hududlar kesimida YaHM o‘sish sur’ati, 2025-yil yakunlari6

T/r Hudud YaHM o‘sish sur’ati, % Reytingdagi o‘rni
1 Toshkent shahri 11,3 1
2 Sirdaryo viloyati 9,8 2
3 Namangan viloyati 8,2 3
4 Jizzax viloyati 8,2 3
5 Farg‘ona viloyati 8,1 5
6 Samarqand viloyati 8,0 6
7 Xorazm viloyati 7,9 7

4  WIPO Global Innovation Index hisobotlari asosida muallif tomonidan tuzilgan.
5  O’zbekiston Respublikasi Milliy statistika qo’mitasi. Hududlar kesimida yalpi hududiy mahsulot ko’rsatkichlari, 2023–2025-yy. 

[Elektron resurs]. – URL: https://stat.uz
6  O’zbekiston Respublikasi Milliy statistika qo’mitasi ma’lumotlari asosida muallif tomonidan tuzilgan

T/r Hudud YaHM o‘sish sur’ati, % Reytingdagi o‘rni

8 Navoiy viloyati 7,7 8

9 Toshkent viloyati 7,2 9

10 Buxoro viloyati 7,2 9

11 Qoraqalpog‘iston Respublikasi 7,2 9

12 Andijon viloyati 6,8 12

13 Qashqadaryo viloyati 6,8 12

14 Surxondaryo viloyati 6,6 14

Jadval ma’lumotlaridan ko‘rinib turibdiki, o‘sish sur’atlari bo‘yicha yetakchi uch hudud (Toshkent shahri, 
Sirdaryo, Namangan/Jizzax) o‘rtacha 9,8 foizni tashkil etsa, ro‘yxatning keyingi uch pog‘onasidagi hududlarda 
(Andijon, Qashqadaryo, Surxondaryo) ushbu ko‘rsatkich o‘rtacha 6,7 foizni tashkil etadi. Demak, ushbu 
hududlar o‘rtasidagi farq deyarli 3,1 foiz punktni tashkil etib, bu hududlararo rivojlanish sur’atlarida muayyan 
tafovutlar mavjudligini ko‘rsatadi. Quyidagi diagrammada innovatsion infratuzilmasi nisbatan rivojlangan ikkita 
yetakchi hudud alohida rangda ajratib ko‘rsatilgan(2-rasm).

2-rasm. Hududlar kesimida YaHM o‘sish sur’ati, 2025-yil yakunlari7

Xorazm viloyati misolida chuqurroq tahlil shuni ko‘rsatadiki, viloyat YaHM hajmi 62 987,5 mlrd so‘mni, 
o‘sish sur’ati esa 7,9 foizni tashkil etib, umumiy jadval bo‘yicha 14 ta hudud orasida 7-o‘rinni egallagan. 
Mazkur ko‘rsatkich respublika o‘rtachasiga (7,7 %) yaqin bo‘lib, yetakchi ikki hudud (Toshkent shahri va 
Sirdaryo viloyati) ko‘rsatkichlaridan muayyan farqqa ega. Bu holatni nafaqat innovatsion infratuzilma, balki 
tarmoq tarkibidagi farqlar bilan ham izohlash mumkin: Toshkent shahri va Sirdaryo viloyatida iqtisodiy 
o‘sishning asosiy qismi xizmatlar (jumladan, IT-xizmatlar) va sanoat tarmoqlari hisobiga ta’minlangan bo‘lsa, 
Xorazm viloyati iqtisodiyotida qishloq xo‘jaligi va an’anaviy sanoat tarmoqlari muhim o‘rin tutadi.

Innovatsion infratuzilma darajasi (IT-rezidentlar soni, startap faolligi) bilan hududlar YaHM o‘sish sur’ati 
o‘rtasidagi korrelyatsion tahlil natijalari kuchli musbat bog‘liqlikni ko‘rsatdi (r ≈ 0,78) [3]. Bu shuni anglatadiki, 
innovatsion infratuzilma qanchalik rivojlangan bo‘lsa, hududning iqtisodiy o‘sish sur’ati shunchalik yuqori bo‘ladi. 
Qurilgan ko‘p omilli regressiya modeli natijalari quyidagicha:

1. IIi (innovatsion infratuzilma indeksi) koeffi  tsiyenti α1 ≈ 0,35 bo‘lib, uning 5 foizlik ahamiyatlilik darajasida 
statistik jihatdan noldan mazmunli farq qilishi aniqlandi. Bu innovatsion infratuzilma indeksidagi 1 foizlik o‘sish, 
boshqa omillar o‘zgarmas holda qolganda, hudud YaHM o‘sish sur’atini o‘rtacha 0,3–0,4 foiz punktga oshirishi 
mumkinligini bildiradi;

7  O’zbekiston Respublikasi Milliy statistika qo’mitasi ma’lumotlari asosida muallif tomonidan tuzilgan.

2. INVi (asosiy kapitalga investitsiyalar) koeffitsiyenti α2 ≈ 0,22 bo‘lib, ijobiy, ammo IIi ko‘rsatkichiga 
nisbatan kuchsizroq ta’sirni namoyon etdi. Bu esa innovatsion infratuzilmaning “sifat” jihati (kadrlar, texnologik 
tayyorgarlik) sof investitsiya hajmiga nisbatan muhimroq bo‘lishi mumkinligini ko‘rsatadi;

3. Ki (malakali kadrlar salohiyati) koeffitsiyenti α3 ≈ 0,18 bo‘lib, ijobiy ishoraga ega, biroq statistik 
ahamiyatlilik darajasi chegaraviy (p ≈ 0,08) bo‘lib chiqdi. Bu holat tanlanma hajmining cheklanganligi bilan 
izohlanishi mumkin;

4. Modelning umumiy sifat ko‘rsatkichlari: R² ≈ 0,64 (tushuntirilgan dispersiya ulushi), tuzatilgan R² ≈ 0,58, 
F-statistika esa 5 foizlik ahamiyatlilik darajasida mazmunli natijani ko‘rsatdi. Ko‘p kollinearlik muammosini 
tekshirish uchun o‘tkazilgan VIF (dispersiya kengayish koeffitsiyenti) tahlili mustaqil o‘zgaruvchilar orasida 
jiddiy kollinearlik mavjud emasligini tasdiqladi (barcha o‘zgaruvchilar bo‘yicha VIF < 3).

Shu bilan birga, tahlil natijalari innovatsion infratuzilmaning barqaror rivojlanishga ta’siri nafaqat iqtisodiy 
o‘sish sur’ati, balki ish o‘rinlarini yaratish va aholi turmush darajasini oshirish orqali ham namoyon bo‘lishini 
ko‘rsatdi. Xususan, IT Park rezidentlari faoliyati orqali yaratilgan ish o‘rinlari soni va eksport hajmining o‘sishi 
mintaqalarda ijtimoiy barqarorlikni mustahkamlashning muhim omili sifatida baholandi [3]. Taxminiy hisob-
kitoblarga ko‘ra, IT-eksport hajmidagi har 10 foizlik o‘sish hudud darajasida qo‘shimcha ish o‘rinlari sonini 
6–8 foizga oshirish salohiyatiga ega, bu esa innovatsion infratuzilmaning ko‘paytiruvchi (multiplikator) ta’sirini 
tasdiqlaydi.

Tahlil davomida aniqlangan yana bir muhim jihat shundan iboratki, innovatsion infratuzilma bilan iqtisodiy 
o‘sish o‘rtasidagi bog‘liqlik ikki tomonlama xususiyatga ega bo‘lishi mumkin: bir tomondan, rivojlangan 
innovatsion infratuzilma iqtisodiy o‘sishni rag‘batlantirsa, ikkinchi tomondan, iqtisodiy jihatdan rivojlangan 
hududlar (masalan, Toshkent shahri) innovatsion infratuzilmaga ko‘proq resurs va investitsiyalarni jalb 
qilish imkoniyatiga ega bo‘ladi. Shu sababli olingan korrelyatsiya va regressiya natijalarini ikki ko‘rsatkich 
o‘rtasidagi statistik jihatdan ahamiyatli assotsiatsiya sifatida talqin qilish ilmiy jihatdan maqsadga muvofiq 
hisoblanadi.

Tadqiqotning ilmiy yangiligi quyidagilardan iborat: birinchidan, innovatsion infratuzilmaning barqaror 
rivojlanishga ta’sirini baholashda xalqaro (GII) va milliy (YaHM, hudud statistikasi) ko‘rsatkichlarni birlashtirgan 
kompleks ekonometrik yondashuv taklif etildi; ikkinchidan, innovatsion infratuzilma darajasi bilan hudud YaHM 
o‘sish sur’ati o‘rtasidagi miqdoriy bog‘liqlikni tavsiflovchi regressiya modeli ishlab chiqildi; uchinchidan, hudud 
iqtisodiy tizimida innovatsion infratuzilmani barqaror rivojlanish maqsadlariga muvofiqlashtirishning institutsional 
mexanizmlari asoslab berildi.

Tadqiqot cheklovlari. Qo‘llanilgan innovatsion infratuzilma darajasi indeksi proksi ko‘rsatkichlar 
(IT-rezidentlar soni, startap faolligi) asosida shakllantirilgan bo‘lib, ushbu ko‘rsatkichlarni kelgusida innovatsion 
infratuzilmaning boshqa jihatlari (masalan, ilmiy-tadqiqot faoliyati intensivligi) bilan boyitish tadqiqot natijalarining 
qamrovini yanada kengaytirish imkonini beradi. Bundan tashqari, hududlar kesimidagi ma’lumotlarning 
vaqt qatorlarini kelgusida yanada kengaytirish regressiya modeli natijalarini uzoqroq vaqt oralig‘idagi panel 
ma’lumotlar asosida aniqlashtirish va ularning ilmiy-amaliy ahamiyatini oshirish imkonini beradi.

X U L O S A  V A  T A K L I F L A R
O‘tkazilgan ekonometrik tahlil hudud iqtisodiy tizimida innovatsion infratuzilmaning barqaror rivojlanishga 

sezilarli va statistik jihatdan ahamiyatli ta’sir ko‘rsatishini tasdiqladi. O‘zbekistonning Global innovatsion 
indeksdagi o‘rnining izchil yaxshilanishi milliy miqyosda innovatsion salohiyat oshib borayotganidan dalolat 
beradi. Shu bilan birga, hududlar o‘rtasidagi rivojlanish sur’atlarida muayyan tafovutlar mavjud bo‘lib, yetakchi 
va keyingi pog‘onalardagi hududlar o‘rtasidagi YaHM o‘sish sur’ati farqi 3,1 foiz punktni tashkil etadi. Innovatsion 
infratuzilmani hudud iqtisodiy tizimida mutanosib va barqaror rivojlantirish nafaqat iqtisodiy o‘sishni, balki ijtimoiy 
barqarorlik va aholi farovonligini ta’minlashning ham muhim sharti hisoblanadi.

Aniqlangan jihatlarni yanada takomillashtirish bo‘yicha quyidagi takliflar ishlab chiqildi:
1. Hudud darajasida innovatsion infratuzilma rivojlanishini muntazam kuzatib borish uchun mahalliy 

“innovatsion rivojlanish indeksi”ni joriy etish;
2. Innovatsion infratuzilmani yanada rivojlantirish imkoniyati mavjud bo‘lgan hududlarga (jumladan, Xorazm 

viloyatiga) yo‘naltirilgan maqsadli investitsiya dasturlarini ishlab chiqish;
3. Innovatsion infratuzilma loyihalarini baholashda nafaqat iqtisodiy, balki ijtimoiy va ekologik barqarorlik 

mezonlarini ham hisobga oluvchi kompleks baholash tizimini joriy etish;
4. Hududlar o‘rtasida innovatsion infratuzilmani rivojlantirish tajribasini almashish uchun muntazam 

platformalar (forum, konferensiya) tashkil etish;
5. Innovatsion infratuzilmaning barqaror rivojlanishga ta’sirini yillik monitoring qilish uchun Milliy statistika 

qo‘mitasi bazasida alohida statistik hisobot shaklini joriy etish.

Taklif etilgan tavsiyalarni amaliyotga tatbiq etish hududlararo innovatsion rivojlanishdagi tafovutlarni 
qisqartirish va barqaror rivojlanish maqsadlariga erishishga xizmat qiladi.

